Thema: Cyffuriau/ Pwrpas Bywyd/Gofalu am eraill 
Gail fu farw, Nesta Wyn Jones
Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 

Sleid 1: Teitl
Mae bron pawb sy’n astudio Llenyddiaeth Gymraeg ar gyfer arholiadau TGAU yn darllen  ‘Gail fu farw’, gan Nesta Wyn Jones.  Mae’n gerdd trist iawn, cerdd sy’n edrych yn ôl dros fywyd merch o’r enw Gail, a fu farw ar ôl gorddos o heroin. 
Sleid 2: Y linellau isod o’r gerdd a llun
Yn ôl y gerdd doedd bywyd Gail ddim wedi bod yn un hawdd. Doedd hi ddim wedi byw gyda’i rhieni, ac roedd wedi cael ei symud o le i le ers yn ifanc. Doedd ganddi neb i’w charu, ac roedd ei bywyd yn gwaethygu o flwyddyn i flwyddyn. Aeth i gartref plant, wedyn i ‘borstal’ sef math  o garchar i bobl ifanc, ac yna i’r carchar go iawn. Doedd fel petai ddim pwrpas i’w bywyd o gwbl. Dyma eiriau Nesta Wyn Jones,

Mor ddi-ystyr fu ei mynd, a’i dyfod.

Y ferch lwyd, Fu’n eitha niwsans i bawb , O’r dechrau. 
Sleid 3: Y linellau isod o’r gerdd a llun
Mae pawb angen cariad yn eu bywydau. Dydy pobl ddim wedi eu creu i fod yn unig. Rydyn ni i gyd eisiau bod yn rhan o’r gymdeithas, ac rydyn ni i gyd yn hoffi sefydlogrwydd a chariad ein teulu. Doedd gan Gail ddim o’r pethau yma. Er mwyn llenwi’r gwacter yn ei bywyd fe drodd at heroin.

Ond cyffur peryglus yw heroin, sy’n gynnig ‘high’ am eiliadau, ond dydy o ddim yn cymryd lle hapusrwydd go iawn. Dyma eiriau Nesta Wyn Jones eto,

Ffug-hapusrwydd heroin,ac yna’i harch yn diflannu i dywyllwch taclus, mesuredig,

i’w llosgi.
Mor aml mae heroin yn dod a marwolaeth yn ei sgil. Dros y blynyddoedd mae degau o filoedd o bobl wedi marw oherwydd eu bod yn defnyddio cyffuriau i lenwi rhyw wacter yn eu bywydau. Dydyn ni ddim yn clywed am y rhan fwyaf o bobl sy’n marw fel Gail, yn dawel, falle ar gornel stryd, mewn ystafell dywyll flêr neu yn y gwter. Ond pan mae ’na ‘seleb’ yn marw rydyn ni’n clywed digon amdanyn nhw, ac yn methu deall yn aml pan eu bod eisiau cymryd cyffuriau gan eu bod yn enwog a chyfoethog. 

Sleid 4: Y linellau isod o’r gerdd a llun
Dydi heroin ddim yn gwahaniaethu rhwng tlawd a chyfoethog, ‘na rhwng enwog neu beidio. Mae’n cynnig ffug-hapusrwydd, ond mae pawb yn gorfod wynebu realiti bywyd o ddydd i ddydd. Marw yn ifanc oedd diwedd Gail,

 Gollyngwyd hi’n rhydd,Yn rhydd i ddewis marw.

Mor ddi-ystyr fu ei mynd a’i dyfod.
Sleid 5:  Y linell isod o’r gerdd
Mae’r bardd yn ailddweud un linell, sef Mor ddi-ystyr fu ei mynd a’i dyfod. Mae Nesta Wyn Jones fel petai hi’n chwilio am reswm dros fodolaeth Gail, pam ei bod hi wedi cael ei geni? Pam ei bod hi wedi cael byw o gwbl, os mai bywyd diflas, yn niwsans i bawb, a gafodd yn ystod ei bywyd byr ar y ddaear.
Roedd heroin yn llenwi twll ym mywyd Gail, twll lle ddylai dad a mam fod, twll y dylai cariad fod wedi ei lenwi. Dydi arian nac enwogrwydd, talent na phoblogrwydd ddim yn gallu llenwi bywydau pobl.  Mae pobl angen ystyr i’w bywydau, a phwrpas. Mae pobl angen gwybod bod rhywun yn eu caru ac nad ydyn nhw ar eu pen eu hunain. Dwedodd y bardd Saesneg John Donne, ‘No man is an island’, rydyn ni angen bod yn rhan o deulu, yn rhan o gymdeithas ac yn rhan o’r ddynoliaeth a’r greadigaeth sydd o’n cwmpas ni. 
Sleid 6: Yr adnod isod 
Mae’r ffydd Gristnogol yn rhoi sialens a her i bob un ohonon ni wrth ddweud, 

Dylech chi bob amser drin pobl eraill fel byddech chi'n hoffi iddyn nhw eich trin chi. (Mathew 7:12) 
Sleid 7: Yr adnod isod 
Her a sialens arall sydd yn y Beibl ydy’r gorchymyn...., 

Rwyt i garu dy gymydog fel rwyt ti'n dy garu dy hun.’ ( Marc 12:31)
Sleid 8: Yr adnod isod 
Mae’r Beibl yn dweud mai cariad yw Duw, a bod Iesu Grist eisiau i bawb cael bywyd, a hwnnw’n fywyd ar ei orau. 

Mae Cristnogion yn credu bod troi at Dduw yn rhoi bywyd ar ei orau. Mae’r Beibl yn glir bod cariad yn deillio o Dduw, ac y dylen ni rannu’r cariad yna hefo eraill. Gyda chariad yn ein bywydau mae yna ystyr yn ein mynd a’n dyfod, ac mi fedrwn ni osgoi cwympo i rwyd cyffuriau. 
· Gweddïwn:  Ein Tad, Diolch i Ti am dy gariad. Helpa ni i gofio bod cariad yn amyneddgar a charedig. Dydy cariad ddim yn cenfigennu, ddim yn brolio'i hun, nac yn llawn ohono'i hun. Dydy cariad ddim yn digio a phwdu, ac mae'n fodlon anghofio pan mae rhywun wedi gwneud cam. Dydy cariad ddim yn mwynhau gweld drygioni — beth sy'n ei wneud e'n llawen ydy'r gwir. Mae cariad bob amser yn amddiffyn; mae bob amser yn credu; bob amser yn gobeithio; bob amser yn dal ati. Helpa ni i ofalu am eraill ac i ofalu amdanom ein hunain. Helpa ni i osgoi temtasiwn cyffuriau ac i fyw bywyd llawn. Yn enw Iesu, Amen.

